
GRISCHUN/SVIZRA

Dumber da pernottaziuns  
da l’onn 2021 è sur la media
Per 4,6% meglras cifras da pernottaziuns noda il Grischun per il 
2021, cumpareglià cun la media da tschintg onns. Quai ha com-
munitgà l’Uffizi grischun per economia e turissem. Per l’entira 
Svizra mussan las cifras in minus da var 15%. Cunzunt giasts da 
la Svizra han pernottà il 2021 bler pli savens en il Grischun, cum-
pareglià cun la media dals davos tschintg onns. Igl è in augment 
da 28,2% sin passa 4 milliuns pernottaziuns.

Cun cumparegliar las cifras dal 2021 cun quellas da l’onn 
avant è da vesair che sulet duas regiuns grischunas han pers leva-
main pernottaziuns. La destinaziun turistica Arosa ha nudà cun 
var 360 000 pernottaziuns in minus da 2,6%. Ed en il Partenz 
hai dà l’onn passà cun circa 62 000 pernottaziuns 0,7% damain 
ch’il 2020. Il pli grond augment ha registrà la regiun San Bernar-
dino/Mesolcina cun 53,4 pertschient, suondà dal Puschlav cun 
in plus da 30,4% e Flem/Laax cun in plus da 23,8%.

Auter sa preschentan las cifras dal 2021 a livel svizzer, sch’ins 
cumpareglia quellas cun la media dals davos tschintg onns. Ils 
hotels svizzers han nudà l’onn passà cun var 30 milliuns pernot-
taziuns in minus da 15%. Las pli fermas digrens hai dà en re-
giuns da citads sco Genevra, Turitg, Basilea e Berna. In ferm aug-
ment da 30% po nudar il Tessin. (rtr/fmr)

LA CIFRA DAL DI

 15
G’s èn da chattar sin la plachetta dal tschaiver Cuira 2022 
che ha lieu damaun. L’incumbensa per la producziun da 
questa plachetta succeda mintgamai gia il november. Pia, 
anc en il temp da corona – in temp ch’era dominà dals 
G’s. Tge che pertutga la plachetta da tschaiver stattan ils 
G’s per suandants pleds: «Guat G’luunt Gömmer G’hö-
rig Giggarig Go Guggamusik G’nüssa. Ganz Getreu’em 
Grundsatz: Gibt Gorona Geine Gance», sco quai che Iris 
Peng, la presidenta da l’uniun da tschaiver Cuira, ha de-
clerà envers la «Bündner Woche». (fmr/sab)

ORD CUSCHINA FMR 

Pandemic, transitoric ed idiomatic

Exact oz avant dus onns era vegnì enconuschent l’emprim cas 
en Svizra d’ina infecziun cun il coronavirus. Be dus dis pli tard 
hai lura dà l’emprim cas en il Grischun. Cura che tut quella 
«babilonia» coronala ha entschet il favrer 2020, aveva la re-
dacziun da la FMR pir gist cumenzà dapi paucas emnas cun 
sia lavur. La redacziun da la FMR hai damai dà enfin ussa qua-
si mo durant temps pandemics! Perquai èsi fitg flot dad ir vers 
temps pli normals. Schegea che las novitads da guerra en 
l’Europa da l’ost n’empermettan betg gist temps agreabels.

Durant il mais da favrer ha Laura Schütz da Falera lavurà 
per la redacziun da la FMR ed ella ha realisà tranter auter ina 
seria d’artitgels davart il tema persistenza. Ussa cuntinuescha 
ses viadi durant ses onn intermediar suenter il gimnasi. Gra-
zia fitg, Laura, e bun viadi! 

E gea, forsa avais Vus dà bada ch’i dat qua u là redacturas 
e redacturs che scrivan en auters idioms che en lur agen. Pert-
ge che nus faschain quai? – Insumma, pertge betg? Impurtant 
è gea mo che lecturas e lecturs survegnan di per di lur lectura 
– tenor l’incumbensa da la FMR «en ils idioms ed en ru-
mantsch grischun». Tgi che fa quai e co nus faschain quai, è 
gea atgnamain secundar. U betg? 

Per la redacziun FMR, David Truttmann

Chattar l’entrada en la politica
«Reparti vossas cartas da visita» – a l’occurrenza da la promoziun politica da dunnas giuvnas èn las participantas vegnidas ani-
madas da daventar activas, da sa colliar e da s’infurmar. L’event da mesemna saira a Cuira è vegnì organisà dal Post da stab per 
l’egualitad da las schanzas (PES) e da la Sessiun dals giuvenils dal Grischun.

LAURA SCHÜTZ/FMR

Mesemna encunter saira en la biblioteca da 
la citad a Cuira: plimatschs, sutgas, maisas e 
placats vegnan semtgads. Adina dapli mattas 
e dunnas tranter 13 e 30 onns sa rimnan en 
ina stanza davos en la biblioteca. «Jau ma sun 
gia participada al parlament da mattas e di-
scutesch gugent cun la famiglia u en scola da-
vart temas politics», di Sina Stricker. La giuv-
na da 14 onns da Cazas spera da survegnir 
bleras infurma ziuns davart ina carriera poli-
tica pussaivla.

Biografias da politicras giuvnas
Avant che daventar sezzas activas, emprendan 
las participantas d’enconuscher autras carrieras 
politicas, quai durant ina discussiun al podium 
tranter quatter politicras giuvnas. Chantal 
Wernli dal PES moderescha il discurs cun Gé-
raldine Danuser da la Partida verd-liberala 
(PVL) grischuna cun Flavia Aebli dals Giuvens 
liberals (Gl) grischuns, cun Martina Widmer 
da l’Allianza dal Center (AdC) giuvna grischu-
na e cun Julia Müller da la Partida socialdemo-
cratica (PS). 

«Co avais vus chattà la via en la politica?», è 
ina da las emprimas dumondas. Flavia Aebli ra-
quinta d’in onn da barat, nua ch’ella ha discus-
siunà cun glieud d’auters pajais davart lur sis-
tems politics. «Quai m’ha tranter auter motivà 
da m’engaschar. Sa decider per ina partida n’è 
però betg stà simpel.» I gidia d’esser commem-
bra d’ina partida per avair in effect, èn las giuv-
nas da l’avis. «Jau chat ch’ins dastgia schizunt 
sco deputada dal Cussegl Grond anc midar la 
partida, anzi, quai mussa la fermezza da pudair 
conceder, sche las atgnas valurs sa midan», di 

Martina Widmer. «Ins na vegn mai sfurzà da 
sustegnair in’opiniun, e politica è adina lavur 
da team», accentuescha Julia Müller.

È ina candidatura lura necessaria per daven-
tar activa? Martina Widmer di da na, lavur vo-
luntaria saja era fitg custaivla. «Ins sto però far 
attenziun che betg mo las dunnas fetschian la 
lavur zuppada», replitgescha Géraldine Danu-
ser. Quai l’haja era motivà da daventar presi-
denta. Ses plans per il futur na vul ella dentant 
betg tradir: «Insatgi m’ha ina giada ditg ch’ins 
na daventia mai quai ch’ins raquinta publica-
main», di ella riend.

Martgà politic
Suenter ina curta pausa è la stanza vegnida re-
structurada ad ina sort plazza da martgà cun 
plirs stans d’infurmaziun. «La finamira è da 
s’infurmar e rimnar contacts», fa Barbara Wül-
ser dal PES l’avertura. Per quest intent han las 
participantas survegnì cartas da visita cun lur 
nums a l’entschatta da la saira.

«Jau na fatsch forsa betg uschè buna recla-
ma, perquai che jau sun mo in um – politica 
verda n’era però anc mai uschè dumandada sco 
uss», di in represchentant dals Giuvens Verds 
(GV) grischuns riend. Uschia ha mintga stan 
la chaschun da sa preschentar. Tut las partidas 
giuvnas, cun excepziun da la giuvna Partida 
populara (PPS) grischuna èn da la partida. Era 
la Sessiun dals giuvenils ed activistas da la chau-
ma per il clima e da la chauma da las dunnas 
fan attent a lur acziuns. «Igl è impurtant che 
glieud giuvna s’engascha, perquai che la politi-
ca decida davart noss futur», di Ira Schweizer, 
activista dal clima. Ella spera da pudair recru-
tar novas commembras. Il temp passa svelt al 
martgà: I vegn discussiunà ed empruvà da per-

svader autras da las atgnas valurs. Era il cusse-
glier guvernativ Jon Domenic Parolini visita 
l’event e stat a disposiziun per dumondas. «Uss 
pudais vus era discurrer rumantsch», manegia 
Barbara Wülser.

Facit positiv
Las conclusiuns durant la runda finala èn po-
sitivas. «Igl è stà bel da discurrer cun glieud da 
la medema opiniun», di Luna Weggler da la 
chauma da dunnas. «Nus ans legrain sche vus 
as annunziais», fan ils GL grischuns curascha.

E co statti cun las spetgas da las participan-
tas? «Quellas èn vegnidas ademplidas», di Sina 
Stricker. Ad ella haja plaschì bain da rimnar con-
tacts. Gugent avess ella però anc survegnì infur-
maziuns pli concretas co entrar en la politica.

«Durant discurrer cun las participantas hai 
jau survegnì l’impressiun ch’intginas èn gia fitg 
decisas d’entrar en la politica», constatescha 
Jon Domenic Parolini. Tenor el èsi impurtant 
ch’i dettia dapli idols per dunnas giuvnas. Tgi 
sa, forsa han ils represchentants e represchen-
tantas da questa saira pudì servir ad ina u l’au-
tra sco exempel per era daventar sezza activa.

Las participantas taidlan attentamain la discussiun al podium – mesemna saira en la biblioteca da la citad a Cuira.

Cumpart da dunnas  
en la politica 
Sco che la regenza grischuna ha communi-
tgà mesemna, è la cumpart da dunnas fitg 
bassa en las autoritads communalas. Quai è 
il cas sin tut ils stgalims politics. Actualmain 
n’è nagina dunna en la regenza grischuna e 
mo 20% dal Cussegl Grond èn dunnas. 
Glieud giuvna è en general sutrepreschen-
tada. Tenor il studi «PROMO 35» da la 
Scola auta spezialisada dal Grischun han 
mo 6% da las persunas en la politica com-
munala damain che 35 onns. (cdm/fmr)

Era il cusseglier guvernativ Jon Domenic Parolini è stà da la partida.

Las spetgas da Sina Stricker da Cazas èn vegni-
das ademplidas.  FOTOS LAURA SCHÜTZ


